
Lurralde Antolamendurako Planak (LAP) jendaurreko informaziora aterako dira ekainaren 22an 
250 gizarte-, ekonomia- eta udal-eragile baino gehiago izan dira Baluarten Esparza kontseilariak inauguratu duen aurkezpen-jardunaldian 
Asteazkena, 2009ko ekainaren 10a. Carlos Esparza Saez Lurralde Antolamendu eta Etxebizitza kontseilariak inauguratu du Lurralde Antolamenduko Planak (LAP) barnebiltzen dituzten bost proiekturen aurkezpen-jardunaldia; izaera estrategikoa duten dokumentuak dira, beren lurralde homogeneotasunak ezaugarritzen dituen esparruen –Foru Erkidegoa osatzen dutenak– garapenerako jarraibideak zehazten dituztenak. Foru Erkidegoa honako esparru hauetan banatzen da: Pirinioak, Nafarroa Atlantikoa, Erdigunea (Iruñako Eskualdea), Erdialdeko Eremuak eta Ebro Ardatza. Bost LAPak jendaurreko informaziora aterako dira ekainaren 22tik urriaren 15era eta indarrean sartu ahal izateko Nafarroako Gobernuak onartu beharko ditu.  
Lurralde Garapena eta Kohesioa Nafarroan jardunaldira, Nafarroako Biltzar Jauregia eta Auditorioan ospatu dena, LAPen egintza-prozesuan parte hartu duten 250 lagun inguru hurbildu dira, horien artean, Nafarroako Gobernuko hainbat sailetako ordezkariak eta, baita, tokiko erakunde, federazio eta garapenerako partzuergoetako ordezkariak eta ekonomia- eta gizarte-eragileak ere.                                   
Horri dagokionez, Esparza kontseilariak LAPen egite-prozesua ezaugarritu duen “bizitasunak”, oro har, “Nafarroako gizartea proiektu horrekin ilusionatzea lortuko duela” eta, ahalegin horrekin, “gizarte-artikulazioa eta lurralde-antolamendua” erdiesteko itxaropena duela azpimarratu du inaugurazioan. 
“Eskuartean dugun saiakera gure etorkizuna planifikatzeko oinarriak finkatzean datza; horretarako, Lurraldearen Kultura Berria hartuko dugu abiapuntutzat, Europar Batasunetik bideratuta eta erraztuta datorren kultura, gizarte- eta ekonomia-garapen orekatua lortzea helburu duena baina, horregatik, eskualde-nortasunari uko egin gabe, Europako kohesioaren balio ukiezina baita” esan du kontseilariak. LAPak urrats berri bat direla Europar Batasunak bideratutako lurraldearen kultura berri horretarako bidean eta “Nafarroan, gure garapenerako proiektu estrategikoetan, esaterako, 2012 Planean edo Moderna Planean, lortutako lankidetzan eta parte-hartzean dutela isla” berretsi du. Ildo horretatik, lurralde-aniztasunean garapenerako aukera ikusten dute Europako instantziek eta krisi-garaian lurralde-antolamenduak izango duen funtzioa eztabaidatzen da. 
Aurkezpenean izan dira ere, Jesus Maria Garcia Anton, Nafarroako Udalerrien eta Kontzejuen Federazioko presidentea, eta Jesus Javier Ascunce Lurralde Antolamendu eta Etxebizitza Saileko zuzendari nagusia. 

Paisaia, lurraldea eta berrikuntza
LAPen bost proiektuak mahai berezituetan aurkezteaz gain, horiei dagozkien jarraipen-batzordeen txostenak formalizatzeko aukera ere emango du Jardunaldiak; aurretik, ordea, alegazioak egiteko prozesua irekiko da. 
 Jardunaldiaren beste helburuetako bat lurralde-antolamenduko gaiei buruz eztabaidatzea da; helburu horretarako, hainbat hitzaldi eta mahai-inguru  antolatu dira. Horrela, egintzen programaren baitan, Fundación Metrópoli Fundazioko arkitektoa eta presidentea den Alfonso Vegara-ren “Lurraldea Berrikuntzaren Ekosistema gisa” hitzaldia eta Jose Antonio Marcen Zunzarren, Nafarroako Gobernuko Lurralde Antolakuntza eta Hirigintza Zerbitzuko zuzendariaren, “Lurralde Garapena eta Kohesioa Nafarroan” hitzaldia daude aurreikusita; eta, baita, “Nafarroaren Paisaia-Plan baterantz” gaiari buruzko mahai-inguru bat ere. Mahai-inguru horretan, beste Autonomia Erkidegoek izandako esperientziak aztertuko dira, bereziki, Aragoiko Gobernuak ekin dion paisaien politika berria aztertuko da Nafarroako Gobernuaren Kultur Turismoko Planarekin batera, paisaia-integraziorako eta Lurralde-Kudeaketarako eta -Kohesiorako aukera gisa ulertuko dena. Bertan izango dira Luis Cancer Pomar, Aragoiko Gobernuko Lurralde Antolamenduko zuzendari nagusia eta Fermin Villanueva, Nafarroako Gobernuko Antolamendu eta Produktu Turistikoen Garapen Zerbitzuko zuzendaria. Halaber, LAPek Nafarroako lurralde-garapenean duten eraginari buruz ere eztabaidatuko da Juan Jose Pons Izquierdo jauna, Nafarroako Unibertsitateko Geografiako irakaslea, eta Aldert de Vries, Nafarroako Lurralde Behatokiko koordinatzaile zientifikoa bertan izango direla.
5 LAPak
LAPen iturburua Nafarroako Lurralde Estrategia da (ETN); horren arabera, Foru Erkidegoa Erkidegotik kanpo dauden gune ekonomiko edo natur gune handiekin, hau da, Pirinio, Atlantiko eta Ebro Ardatzarekin, erlazionatzen den eskualde/hiri polizentriko baterantz bilakatuz doa. Lurraldearen, ingurumenaren, biztanleriaren eta lurraldean garatuko diren jardueren, zerbitzuen eta azpiegituren arteko lotura egokia erdiestea du helburu. Udalez gaineko mailako Nafarroako lurralde-politikak osatzen dituzte eta Nafarroako lurraldearen garapena zehazten dute arrisku naturalak murriztea, zerbitzuetara iresgarritasuna edota biztanleriaren banaketa lortu nahian. Jardunaldian, LAPekin lortu nahi diren eragin zehatzak aztertuko dira. 
LAP bakoitzaren eduki nagusiak hiru gai-multzotan antolatuta daude, hala nola: natur eta kultur ondarea, azpiegiturak (garraioa eta komunikazioak, energia eta hondakinak) eta hiri-sistema, non, kokalekuak, Nafarroan izandako bizitegi-garapena, erabilgarri dauden hornidurak eta ekipamenduak eta bere sistema ekonomikoa eta ekoizpen-sistema aztertuko diren.  

Jardunaldian aurkeztutako proiektuaren fase horri dagozkion dokumentuetan hainbat gairi buruzko aurkezpen orokor bat egiten da, besteak beste, Lurralde Antolamendurako Planak zer diren, LAPen eremu bakoitzari buruzko ahalik eta informazio gehien barnebilduko duten memoriak, aplikatzea dagokien araudia eta gauzatutako lanetik ateratako planoak. Lurraldearen erabilera orekatu baterako irizpideak eta artikulaziorako oinarrizko elementuak (hiriguneen garapena eta udalez gaineko ekipamenduen edo zerbitzuen lokalizazio-aurreikuspenak eta -irizpideak esaterako) barnebiltzen ditu.
Pirinioak (1. LAP) Erro, Aezkoa, Salazar eta Erronkariko bailaretako 39 udalerrik eta Pirinio aurreko Irunberriko eta Agoitzeko arroek osatzen dute. Lurralde-eremu horrek Foru Erkidegoaren kasik %20a barnebiltzen du, baina bertan, Nafarroako biztanleriaren %2a baino ez da bizi. 1. LAParen helburu nagusia biztanleria hori finkatzea eta horri eustea da eta, horretarako, ireskortasuna eta zerbitzuak hobetzea eta zona horretako gizarte-, ekonomia- eta ingurumen-garapena sustatzea da. Zona hori nafarren ongizaterako nahitaezko elementua dela ulertzen du natur gune bikaina baita, ondare-balio handikoa. Aurreikuspenak bat datoz Pirinioen Garapenerako Plan Estrategikoan aurreikusitakoekin. 
2. LAPa (Nafarroa Atlantikoa) 44 udalerrik eta 35 kontzejuk osatzen dute 50.000 biztanlerekin. Lurralde-eremu hori, batetik, kultura eta ingurumen-balioen, natur aberastasunaren eta eraikitako ondarearen arteko uniformetasunak ezaugarritzen dute eta, bestetik, lurraldean gauzatzen diren jardueren aniztasunak.  Lesaka-Bera, Leitza eta Altsasu ingurua, industrializazioan aitzindariak izan zirenak, abere-hazkuntzari lotutako udalerriekin batera elkarbizi da. Eremu estrategikoa da, ondo komunikatuta dago, baina habitat naturalen nolabaiteko  zatiketa gertatu da eta egoera hori zuzentzea proposatzen du 2. LAPak. Plan horrek ekoizpen-sektoreak dibertsifikatzea proposatzen du, besteak beste, honako jarduerak gehituz: telekomunikazioak, ikerketa, teknologia berriak, turismoa eta nekazaritza eta abeltzaintza espezializatua.
3. LAPa (Erdigunea) ezaugarri desberdineko 57 udalerrik osatzen dute, 313.206 biztanlerekin; hor sartuko lirateke Iruñako metropoli-area eta inguruko landa-eremuak. Ahultasunek zatiketa administratiboa eta eskumenen zatiketa, industria sektorearekiko duen gehiegizko mendekotasuna, zenbait landa-eremurekin duen lotura gabezia eta zoruaren gehiegizko okupazioa dute iturburu. 3. LAPak hiri- eta lurralde-garapen orekatua sustatu eta metropoliaren hedapena kontrolatzea nahi du, ingurunean tokiko garapen-ardatzak sustatuz. Lurraldea udalez gaineko espazioen, azpiegituren eta ekipamenduen kudeaketa bermatuko duen eskualde-ikuspegi batetik gobernatzea proposatzen du. 
4. LAPa (Erdialdeko Eremuak) Lizarra lurraldeko eta Ekialdeko Erdialdeko Nafarroako, Tafalla-Oliteko eta Zangozako inguruak barne, 88 udalerrik osatzen dute. Erdigunea Ebro Ardatzarekin lotzen duen tarteko lurraldea da eta duen dibertsitateak ezaugarritzen du. 4. LAPeko udalerriek mugako hiri handiekiko gehiegizko mendekotasuna dute eta horrek bertako biztanleria gutxitzea eta zahartzea eragiten du; egoera hori, neurri batean, inmigrazioari esker leuntzen da.  Aldiz, bere puntu sendoen artean, biodibertsitatea eta ingurunearen aberastasun naturala, kultur ondarea, gizarte-kohesioa eta lurralde-eremu horren eta kanpoaldearen arteko lotura onak ditugu. 
4. LAParen erronka nagusiak bere udalerrientzako lurralde-nortasun bateratua lortzea eta Nafarroako erdiguneko nukleo anitzeko eskeman bere hiri nagusien lidergoa lortzea dira. Horretarako, barne bideetako azpiegiturak hobetzea, kultur ondarea indartzea eta hiru hiri nagusien inguruan (Lizarra, Tafalla-Olite eta Zangoza) hiri-sistema sustatzea proposatzen du, lurralde-eremuan bertan  sortzen diren jarduerak gauzatzeko aukeretan oinarrituz.   
Eta, bukatzeko, 5. LAPak (Ebro Ardatza) 44 udalerri barnebiltzen ditu; horiek Nafarroako gainazalaren %23a okupatzen dute eta Foru-Erkidegoko biztanleriaren %25a hartzen dute. Ondo berezitutako unitate geografikoa osatzen du, lurraldeari dagokionez, homogeneoa dena, eta aldamenetako Autonomia Erkidegoekin harreman estua du. Bertako udalerriak modu uniformean banatuta daude konexio natural baten, Ebro Bailararen, inguruan eta funtzionamendu-sistema  polizentrikoa osatzen dute. Ebro Ardatzaren berezitasun horrek Aragoiko eta Errioxako lurraldeekin lankidetzan arituko den espazio gisa eratzera bultzatzen du eta lurralde-eremuaren pisu guztia eskualdeko hiri nagusi bakar batengan ez kontzentratzea, bazik eta, ardatzean zeharreko herriak eta horien arteko harremanak sendotzea proposatzen du. Tutera proposatzen du hirigune nagusitzat.
Oharra: www.navarra.es guneko “Aktualitatea” atalean prentsa-ohar horrekin lotutako argazkia eskaintzen da.

